
आयोगको बत्तिसौँ बार्षिक प्रतिवेदनमार्फत भ्रष्टाचार नियन्त्रण गरी सुशासन प्रवर्द्धन गर्नका लागि आयोगद्वारा दिइएका सुझावहरूः
(आयोगको बत्तिसौँ बार्षिक प्रतिवेदन आयोगको वेवसाइटमार्फत डाउनलोड समेत गर्न सकिनेछ।)

	मुलुकलाई विकासशील राष्ट्रमा स्तरोन्नति गरी दिगो आर्थिक सामाजिक समुन्नति हासिल गर्न समाजमा व्याप्त रहेको भ्रष्टाचारको प्रभावकारी नियन्त्रण हुनु अत्यावश्यक छ। यसका लागि शासनका सबै पक्षहरूमा सदाचार र पारदर्शी कार्यसंस्कृति, कर्तव्य र दायित्वप्रतिको सजगता, न्याय र समानताप्रतिको प्रतिवद्धता चाहिन्छ। सार्वजनिक क्षेत्रको भ्रष्टाचार नियन्त्रणका लागि एकाधिकार र स्वविवेकीय अधिकारको नियन्त्रण गरी स्थापित मापदण्डमा आधारित कार्यसम्पादन, जवाफदेही र नतिजामूलक शासकीय एवं प्रशासकीय पद्धति अवलम्बन गर्न जरुरी छ। 
	सार्वजनिक स्रोतसाधन परिचालन हुने क्षेत्रहरू, विकास आयोजना तथा जनतासँग प्रत्यक्ष सरोकार हुने दैनिक सेवा प्रवाहका क्षेत्रहरू बढी भ्रष्टाचार जोखिमयुक्त देखिएका छन्। विशेषगरी आयोगमा परेका उजुरीका आधारमा राजस्व असुली¸ सार्वजनिक खरिद¸ शिक्षा¸ स्वास्थ्य, वैदेशिक रोजगारी, अध्यागमन, यातायात, मालपोत जस्ता क्षेत्रमा बढी अनियमितता देखिएको 
छ । यसले आर्थिक विकास¸ पूर्वाधार निर्माण¸ सार्वजनिक सेवा प्रवाह, आन्तरिक सुरक्षा प्रणाली एवं प्राकृतिक स्रोत सम्पदा संरक्षणमा नकारात्मक प्रभाव परी विकास र समुन्नतिका प्रयासहरूमा गम्भीर असर पारेको छ। 
भ्रष्टाचार बहुआयामिक स्वरूपको हुने हुँदा शासनका सबै पक्षहरूको सहकार्य, दृढ इच्छाशक्ति र प्रतिबद्धताले मात्र यसको नियन्त्रण सम्भव हुन्छ। भ्रष्टाचार नियन्त्रण गरी सदाचारी संस्कृतिको विकास गर्न संघ, प्रदेश र स्थानीय तह एवं मातहतका निकायहरूका सबै पदाधिकारी र कर्मचारीहरूले कार्यपद्धतिमा पारदर्शिता र जवाफदेहिता, जीवनशैलीमा सरलता र नैतिकता एवं नेतृत्वमा अनुकरणीय (Role Model) भई कार्य गर्न प्रतिबद्ध हुनु अत्यावश्यक छ। सरकारी¸ गैरसरकारी, निजी क्षेत्र तथा नागरिक समाजलगायत सबै पक्षबाट सदाचारिता र जिम्मेवारीसहित भ्रष्टाचार नियन्त्रण र सुशासन प्रवर्द्धनमा दृढ साथ, समर्थन र सहयोगको आवश्यकता पर्दछ। 
आयोगबाट मुलुकमा दिगो शान्ति¸ विकास, समृद्धि र सुशासनमा योगदान पुर्‍याउन भ्रष्टाचारजन्य क्रियाकलापलाई निरुत्साहित गर्दै सदाचार संस्कृतिको प्रवर्द्धन गरी भ्रष्टाचारमुक्त समाज स्थापना गर्ने दृष्टिले संघीय सरकार¸ प्रदेश सरकार र स्थानीय तहका साथै अन्तरनिकाय र अन्तरतहसँग सम्बन्धित देहायबमोजिमका सुझावहरू प्रस्तुत गरिएका छन् । 
प्रस्तुत सुझावहरू मूलत: सार्वजनिक क्षेत्रमा हुने भ्रष्टाचार नियन्त्रण गरी सुशासनलाई प्रवर्द्धन गर्ने, सार्वजनिक क्षेत्रका निकाय तथा पदाधिकारीलाई अझ जिम्मेवार र जवाफदेही बनाउँदै सार्वजनिक सेवालाई सरल, सहज र प्रभावकारी बनाउने, समाजबाट भ्रष्टाचारलाई अस्वीकार गर्ने संस्कृतिको विकास गर्ने र भ्रष्टाचार हुन नदिने पद्धति स्थापना गर्ने दिशातर्फ लक्षित रहेका 
छन् ।
५.3.1 नीति तथा कानुन
1. भ्रष्टाचारविरुद्धको संयुक्त राष्ट्रसंघीय महासन्धि (UNCAC,2003)
अख्तियार दुरुपयोग अनुसन्धान आयोग ऐन, २०४८ र भ्रष्टाचार निवारण ऐन, २०५९ मा देहायका विषयहरू समेत सम्बोधन हुनुपर्ने-
1. साक्षी र विशेषज्ञ, पीडित र सूचनादाताको सुरक्षा, भ्रष्टाचार नियन्त्रणमा संघ, प्रदेश र स्थानीय तहको भूमिका, भ्रष्टाचारका परिवर्तित स्वरूप र प्रवृत्तिको सम्बोधन, भ्रष्टाचार निवारणका राष्ट्रिय प्रयासहरू तथा अन्तर्राष्ट्रिय अभ्यासहरूको अवलम्बन । 
1. निजी तथा गैरसरकारी क्षेत्रको भ्रष्टाचारलाई कानुनको दायरामा ल्याउने, विद्यालयस्तरीय पाठ्यक्रममा सुशासन प्रवर्द्धनसम्बन्धी विषय समावेश गर्ने र सूचना प्रविधि प्रणालीको उच्चतम प्रयोग । 
1. नागरिक शिक्षा एवं प्रचार प्रसारका सामग्रीहरूको प्रयोग, सार्वजनिक तालिम प्रदायक संस्थाहरूका तालिम पठ्यक्रमहरूमा भ्रष्टाचार नियन्त्रण र सुशासन प्रवर्द्धनसम्बन्धी विषयवस्तु समावेश गर्नुपर्ने विषय ।
1. स्वार्थको द्वन्द्व निवारणसम्बन्धी स्पष्ट मापदण्ड एवं सजायको व्यवस्थासहितको कानुनी प्रवन्ध ।
1. सार्वजनिक सेवा प्रवाह
1. कर्मचारीको पदस्थापन, सरूवा, थप जिम्मेवारी प्रदान जस्ता कार्य गर्दा स्पष्ट कानुन, मापदण्ड बनाई कार्यान्वयन गर्ने र सेवा सञ्चालन गर्ने मन्त्रालय/निकायलाई जिम्मेवार र उत्तरदायी बनाउने ।
1. कार्यालयमा प्रत्येक कर्मचारीलाई नियुक्ति तथा पदस्थापन गर्दा अनिवार्यरूपमा कार्यविवरण प्रदान गर्ने। सो को अनुगमन सुशासन (व्यवस्थापन तथा सञ्चालन) ऐन, 2064 तथा नियमावली, 2065 बमोजिमका निकाय र जिल्लाको हकमा सम्बन्धित प्रमुख जिल्ला अधिकारीले समेत गर्ने ।
1. स्थायी दरबन्दी अपुग भएको अवस्थामा मात्र स्वीकृत अस्थायी र करार दरबन्दीमा कर्मचारी भर्ना गर्ने व्यवस्था गर्ने।
1. कानुनले तोकेबमोजिम भन्दा बढी समयसम्म कुनै पनि कर्मचारीलाई काज तथा कायम मुकायमको जिम्मेवारी नदिने। साथै योग्यता पुगेको कर्मचारी हुँदाहुँदै कनिष्ठ कर्मचारीलाई कायममुकायम नदिने।
1. सार्वजनिक सेवा प्रवाहका क्रममा कर्मचारी, बिचौलिया र डेस्कहरूबाट हुनसक्ने अनियमितता रोक्न तालुक निकाय, मन्त्रालय तथा सम्बन्धित जिल्लाका प्रमुख जिल्ला अधिकारीहरूबाट अनुगमन तथा निगरानीलाई प्रभावकारी बनाउने ।
1. सेवा प्रवाह गर्ने स्थानहरूमा CCTV राखी त्यसको भण्डारण (Storage) लाई कानुनले तोकेको अवधिसम्म सुरक्षित राख्ने व्यवस्था मिलाउने, सरकारी कामकारबाहीलाई प्रभावकारी र पारदर्शी बनाउन सूचना प्रविधिको उच्चतम प्रयोग गर्ने, देशैभरिबाट हुने सेवाप्रवाहमा एकरूपता ल्याउन एकीकृत सार्वजनिक सेवा प्रणाली (Integrated Service System) को विकास गरी कार्यान्वयनमा ल्याउने।
1. नागरिक बडापत्रबमोजिम कार्यालयबाट हुने सेवा प्रवाहलाई सेवाग्राहीमैत्री भएको सुनिश्चित गर्ने । 
1. सार्वजनिक कारोबारको भुक्तानीलाई विद्युतीय प्रणालीबाट गर्ने व्यवस्था मिलाउने । 
1. बरबुझारथको कार्यलाई अनिवार्य र यथार्थपरक बनाउन संस्थागत स्मरण बरबुझारथ प्रतिवेदन (Handover Note), विद्युतीय कागजात, पासवर्ड तथा अन्य सम्बन्धित सूचनाहरू समेत हस्तान्तरण गर्ने ।
1. सरकारी कार्यालयले जिन्सी निरीक्षण, लिलामी, कागजात धुल्याउने जस्ता कार्यहरू कार्ययोजना बनाई नियमितरूपमा सम्पादन गर्ने। 
1. कानुनमा तोकिएका विकास निर्माण र सेवा प्रवाहसम्बन्धी जिम्मेवारी पूरा नगरेको कारणबाट हुने सार्वजनिक हानि नोक्सानीका लागि सम्बन्धित पदाधिकारीलाई जिम्मेवार बनाउने । 
1. सुशासन, सदाचार र नैतिक आचरण
1. राजनीतिक नियुक्ति हुने पदहहरूमा नियुक्त हुनु अघि र पदाधिकार समाप्त भए पछि सम्पत्ति विवरण अनिवार्यरूपमा सार्वजनिक गर्न कानुनी व्यवस्था मिलाउने।
1. सार्वजनिक नेतृत्व गर्ने उच्चपदस्थ व्यक्ति एवं कानुनबमोजिम सम्पत्ति विवरण बुझाउनुपर्ने व्यक्तिले पेस गरेको सम्पत्ति विवरणको स्वायत्त एवं सक्षम निकायबाट परीक्षण गर्ने कानुनी व्यवस्था मिलाउने।
1. सम्पत्ति विवरणलाई विद्युतीय माध्यमबाट अभिलेखीकरण गर्न आवश्यक कानुनी,  प्रविधिगत तथा संस्थागत प्रबन्ध मिलाउने ।
1. भ्रष्टाचार निवारण ऐन, 2059 बमोजिम सार्वजनिक पद धारण गरेका सबै व्यक्तिले सम्पत्तिको स्रोत वा निस्सासहितको अध्यावधिक विवरण अनिवार्यरूपमा भरी तोकिएको निकाय वा अधिकारीसमक्ष पेश गर्ने व्यवस्था रहेकोमा सो व्यवस्थालाई संशोधन गरी श्रेणीविहीन (स्थायी, अस्थायी र करार) कर्मचारीले त्यस्तो विवरण पेश गर्न नपर्ने साथै श्रेणीविहीनबाहेकका सबै सार्वजनिक पद धारण गरेका कर्मचारी र पदाधिकारीको सम्पत्ति विवरण अनिवार्यरूपमा पेश गर्न लगाई सो को अभिलेख राख्ने व्यवस्था गर्न कार्यालय प्रमुखलाई जिम्मेवार बनाउने कानुनी व्यवस्था गर्ने।
1. मन्त्री, संवैधानिक निकायका पदाधिकारी, सचिव, विभागीय प्रमुख तथा कार्यालय प्रमुखले सार्वजनिक कार्यसम्पादनको क्रममा गरेका महत्वपूर्ण निर्णयहरू नियमितरूपमा सार्वजनिक गरी पारदर्शिता कायम गर्ने। 
1. सबै सार्वजनिक निकायले सार्वजनिक सम्पत्ति व्यवस्थापन प्रणाली (PAMS) मा आ-आफ्नो सम्पत्ति अभिलेखीकरण तथा संरक्षण गर्ने।
1. सार्वजनिक क्षेत्रमा देखिएको सदाचारिता तथा नैतिक आचरणको विचलनलाई रोक्न संघीय शासन प्रणाली अनुरूपको राष्ट्रिय सदाचार नीति निर्माण गरी लागू गर्ने।
1. नीतिगत निर्णय 
1. तोकिएका पदाधिकारीले सम्पादन गर्न सक्ने सम्बन्धित कानुनमा स्पष्ट व्यवस्था हुँदाहुँदै सार्वजनिक खरिदलगायतका विषयमा माथिल्लो निकायबाट निर्णय गराउने प्रवृत्तिलाई अन्त्य गर्न नीतिगत निर्णय (Policy Decision) को स्पष्ट परिभाषा र सीमा निर्धारण गर्न कानुनी व्यवस्था मिलाउने।	
1. सरकारी, सार्वजनिक जग्गामा अतिक्रमण हुन नदिने र भएको अतिक्रमणलाई 
हटाउने । 
1. सार्वजनिक निकाय (संघ, प्रदेश, स्थानीय तह, सार्वजनिक संस्थानसमेत) ले जग्गा खरिद गर्दा प्रयोजन स्पष्ट गरी कानुनबमोजिम अधिग्रहण वा प्रतिस्पर्धात्मक प्रक्रियामार्फत गर्ने व्यवस्था मिलाउने ।
1. निर्वाचन प्रणाली
1. राजनीतिक दल सञ्चालनको लागि पारदर्शी र वस्तुगत मापदण्ड बनाई राज्यले नै आर्थिक तथा भौतिक सहयोग उपलब्ध गराउने परिपाटी विकास गर्ने।
1. चन्दा, दान, उपहार आदि लिने/दिने व्यक्ति, फर्म, निकाय, दल तथा सो को स्रोत एवं उपयोगका विवरण सार्वजनिक गरी पारदर्शिता कायम गर्ने।
1. निर्वाचनको प्रचारप्रसार, कार्यकर्ता परिचालनजस्ता कार्यमा गरिने खर्चको मापदण्ड र आचारसंहितालाई कडाईका साथ लागू गर्ने।
1. निर्वाचनमा भाग लिने पदाधिकारीले उम्मेद्वारी दिंदा नै अनिवार्य सम्पत्ति घोषणा गर्नुपर्ने, निर्वाचनसम्बन्धी आम्दानी र खर्च बैंकिङ प्रणालीसँग अनिवार्य आबद्ध गर्ने ।
1. सार्वजनिक निकायको दायित्व
1. सार्वजनिक निकायको नेतृत्वले आफ्नो मातहत र आफूले प्रभाव पार्नसक्ने कर्मचारीहरूले गर्ने खर्च, नतिजा, गुणस्तर र कानुनको पालना सम्बन्धमा उत्तरदायित्व लिने व्यवस्था मिलाउने ।  
1. आफू मातहतका कर्मचारीहरूबाट हुने अनियमितता, हानि नोक्सानी, अनुशासन उल्लंघन जस्ता कार्य नियन्त्रणमा सार्वजनिक निकायका प्रमुखसमेत उत्तरदायी हुने व्यवस्था मिलाउने ।
1. संघ तथा प्रदेश तहका मन्त्रालय, विभाग, कार्यालय र स्थानीय तहमा भ्रष्टाचार हुन नदिने व्यवस्था मिलाउने मुख्य दायित्व तत्‌तत् निकायका प्रमुखको हुने गरी सुशासनसम्बन्धी कानुन र अन्य विषयगत कानुनहरू परिमार्जन गर्ने। 
1. छानबिन गर्ने निकायले रायसहितको प्रतिवेदन माग भएकोमा सम्बन्धित निकायको प्रमुखले किटानी रायसहित पठाउनुपर्ने, विषयवस्तुको गहन छानबिन गर्ने व्यवस्था मिलाउने । 
1. आयोगबाट आवश्यक कारबाहीका लागि लेखी पठाइएका उजुरीहरूको छानबिन गर्नुका साथै निरन्तर अनुगमन गर्ने । 
1. सार्वजनिक निकायले समेत सरकारी हानि नोक्सानी भएको बेरूजु र भ्रष्टाचारलाई छुट्याई वस्तुगत छानबिन गर्ने। 
1. आयोगमा उजुरी परेकै कारणले मात्र सार्वजनिक निकायबाट काम नरोक्ने व्यवस्था मिलाउने।
1. अनुदान वितरण
1. सार्वजनिक निकायले कानुनसम्मत मापदण्ड बिना अनुदान प्रदान नगर्ने, अनुत्पादक क्षेत्रको अनुदानलाई निरूत्साहित गर्ने, बैंकिङ प्रणालीमार्फत मात्र भुक्तानी दिने र अनुदान उपयोगको अनुगमन अनिवार्य गर्ने।
1. संघ, प्रदेश र स्थानीय तहबाट हुने सेवा तथा विकास कार्यसम्बन्धी अनुदानहरू (समानीकरण/सशर्त/विशेष/समपूरक) बीच प्रभावकारी समन्वय गराई दोहोरोपना हुन नदिने।
1. कृषि क्षेत्रमा दिइने अनुदान पारदर्शी र समन्यायिक मापदण्डबमोजिम आम कृषकको पहुँच सुनिश्चित गर्ने गरी अनुदान वितरण प्रणाली लागू गर्ने।
1. व्यवसायिक प्रकृतिका क्रियाकलापमा संलग्न व्यक्ति, फर्म वा कम्पनीलाई अनुदान प्रदान गर्नु पर्दा उक्त अनुदानबाट समुदायलाई समेत लाभ हुने सुनिश्चित गर्ने ।
1. सरकारी अनुदान प्राप्त गैरसरकारी संस्थाहरूको अभिलेख व्यवस्थित गरी आम्दानी र खर्चलाई पारदर्शी र जवाफदेही बनाउन आवश्यक प्रबन्ध मिलाउने ।
1. प्राकृतिक वा मानवीय विपद्, चरम गरीबी एवं स्वास्थ्य जटिलता लगायतका अवस्थामा आर्थिक सहायता वा अनुदान दिनुपर्दा स्पष्ट मापदण्डका आधारमा मात्र दिने व्यवस्था मिलाउने।
1. अनुचित कार्य
1. भ्रष्टाचार र अनुचित कार्य एक अर्कामा अन्योन्याश्रितरूपमा सम्बन्धित रहेको, पृथकरूपमा हेर्न नमिल्ने र एउटाको अनुसन्धान गर्दै जाँदा अर्को पहिचान हुनसक्ने विषय भएको हुँदा अनुचित कार्यको अनुसन्धान गर्न निकायगत व्यवस्था सुनिश्चित गर्नुपर्ने ।

 
1. प्रदेश तथा स्थानीय तहको क्षमता विकास
1. संघ, प्रदेश तथा स्थानीय तहका साझा अधिकारका विषयमा स्थापित विधि, प्रक्रिया र मापदण्ड कायम गरी स्पष्टता, एकरूपता तथा कार्यान्वयन योग्यता सुनिश्चित हुने गरी कानुनको तर्जुमा र कार्यान्वयन गर्ने संयन्त्रको क्षमता विकास र सुदृढीकरण गर्नुपर्ने।
1. संघीय कानुनबाट निर्धारण हुनुपर्ने आधार, मापदण्ड जस्ता विषयको अभावमा प्रदेश तथा स्थानीय तहका कतिपय कानुन तथा कार्यविधिहरू निर्माण हुन नसकी काम कारबाही अवरुद्ध भएको हुँदा यस्ता संघीय कानुनलाई प्राथमिकताका साथ निर्माण गर्नुपर्ने । 
1. अन्तर निकाय समन्वयबाट आयोजना कार्यान्वयनमा हुने अवरोध समयमै निराकरण गरी आयोजना सम्पन्न गर्ने प्रबन्ध मिलाउनुपर्ने।
1. प्राकृतिक स्रोतसाधनको उपभोगमा रहेको द्विविधामा स्पष्टता, अनियन्त्रित उत्खनन्‌को नियमन र लाभ उपयोगको सुनिश्चितता कायम हुने गरी स्पष्ट कानुनी व्यवस्था 
मिलाउनुपर्ने । 
1. सार्वजनिक खरिद व्यवस्थापन
1. खरिदसम्बन्धी कानुनमा हुने गरेको पटक पटकको संशोधनले कार्यान्वयनमा अस्थिरता सिर्जना भई समस्याको आंशिक समाधान (Piece Meal Solution) ले जटिलता कायम नै रहने हुँदा दीर्घकालीन समाधानको लागि सरोकारवाला पक्षहरूसँग राय सुझाव लिई परिमार्जन गर्ने।
1. सार्वजनिक खरिदसम्बन्धी कानुन कार्यान्वयनमा सहजीकरणका लागि  सार्वजनिक खरिद निर्देशिका (Public Procurement Guidelines) तर्जुमा गर्नुपर्ने ।
1. सार्वजनिक खरिद कार्यमा प्रयोग हुने बोलपत्रसम्बन्धी कागजातहरू (Bidding Documents) लाई नेपाली र अंग्रेजी भाषामा तयार गरी वेबसाईटमा राख्ने व्यवस्था मिलाउने । 
1. सार्वजनिक खरिद कानुन विपरीत प्रतिस्पर्धा संकुचित हुने गरी ठूला ठूला प्याकेज बनाउने तथा खरिद विधि परिवर्तन हुने गरी टुक्रा टुक्रा पारी खरिद गर्ने कार्य निषेध गरी स्वस्थ प्रतिस्पर्धाबाट गुणस्तरीय वस्तु र सेवा आपूर्ति हुने व्यवस्था मिलाउने ।
1. सार्वजनिक खरिद कार्य पूर्व स्वीकृत गुरुयोजना मार्फत मात्र गर्ने । 
1. पूर्वतयारीका कार्यहरु सम्पन्न नगरी ठेक्का सम्झौता गरेको कारणबाट थुप्रै आयोजनाहरु समयमा सम्पन्न हुन नसकी रुग्ण हुन गएको परिप्रेक्षमा मौजुदा सार्वजनिक खरिद नियमावलीमा भएको व्यवस्था बमोजिमका पूर्वतयारीका कार्य सम्पन्न नगरी बोलपत्रको सूचना आव्हान गर्न नहुने प्रावधान कडाईका साथ पालना गर्ने । 
1. सार्वजनिक निर्माण, परामर्श सेवा र मालसामान खरिदमा प्रतिस्पर्धा संकुचन हुने र कुनै व्यक्ति/फर्मलाई लाभ हुनेगरी मुल्यांकनका आधार र प्राविधिक योग्यता राख्ने कार्य हुन नदिन सार्वजनिक निकायको प्रमुखलाई उत्तरदायी बनाउने । साथै सार्वजनिक खरिद अनुगमन कार्यालयले यस्ता कार्यहरूको अनुगमन गरी अभिलेख राखी कारबाहीका लागि सम्बन्धित निकायमा पठाउने।
1. सार्वजनिक खरिद कार्यमा संलग्न हुने कर्मचारीको नियमित प्रशिक्षण, तालिमद्वारा क्षमता विकास गर्ने ।
1. बजेटको सुनिश्चितता, आयोजनाको सर्भे/डिजाइन/लागत पुनरावलोकन, लाभ लागत विश्लेषण, वातावरणीय प्रभाव मूल्यांकन, सम्बन्धित सरोकारवाला निकायहरूबीच समन्वय, जग्गा प्राप्ति, अन्य संरचना हटाउने, निर्माणस्थलको तयारी लगायतका सार्वजनिक खरिद कानुनको प्रावधानबमोजिम पूर्व तयारीपश्चात मात्र बोलपत्र आह्वानसम्बन्धी कार्य गर्नुपर्ने। 
1. प्रतिस्पर्धा संकुचन हुने गरी वा प्रतिस्पर्धा नै नहुने गरी बोलपत्र कार्यको प्याकेजिङ गर्ने, एउटै कार्यलाई टुक्राटुक्रा गरी काम गराउने तथा निश्चित व्यवसायीलाई लक्षित गरी बोलपत्र मूल्यांकनका मापदण्ड तयार गर्ने गरेको पाइएकाले सार्वजनिक खरिद अनुगमन कार्यालयले तयार गरेको Standard Bidding Document को पूर्ण परिपालना गर्नुपर्ने।
1. खरिद गरिएका मेसिनरी/औजार/उपकरणहरूको गुणस्तर सुनिश्चितता हुने ट्रेडमार्क, सिरियल नम्बर जस्ता सूचक नभएका गुणस्तरहीन मेसिनरी/औजार/उपकरणहरू खरिद गर्ने गरिएको पाइएकाले त्यस्तो परिपाटिको अन्त्य गर्नुपर्ने ।
1. खरिद इकाइको कार्य र बोलपत्र मूल्यांकन समितिमा असम्बन्धित सेवा समूहका कर्मचारीहरूलाई संलग्न नगर्ने/नगराउने।
1. प्राविधिक उपकरणहरू खरिद गरी भुक्तानी गर्दा दाखिला एवं जिन्सी अभिलेख राख्दा हरेक उपकरण र सो भित्र रहेका अवयवहरूको सिलसिलेवार नम्वर, सांकेतिक पहिचान, उत्पादन नम्बर अनिवार्यरूपले खुलाउनुपर्ने ।
1. मन्त्रालयहरूले सफ्टवेयर खरिद गरी अन्य निकायलाई हस्तान्तरण गर्ने र प्रदेश/स्थानीय तहले समेत सफ्टवेयर खरिद गर्ने कार्य गरेको देखिँदा एकैप्रकारका सफ्टवेयरमा दोहोरोपना नआउनेतर्फ सजग रहने ।
1. ठूला मेसिन तथा औजार खरिद गर्ने र सोको व्यवस्थापन गर्न नसकी उपयोगविहीन हुने अवस्था देखिएको हुँदा ठूला मेसिनरी उपकरण खरिद तथा ठूला पूर्वाधार निर्माण गर्दा लाभ लागत विश्लेषण र संचालन उपयोग योजना तयार गरी गर्ने ।
1. उपभोक्ता समितिसँगको साझेदारीको नाममा कार्य गर्दा प्रतिस्पर्धा नहुने गरी एउटै आयोजनालाई टुक्रर्याई सोझै खरिद गर्ने, दररेट विश्लेषणसमेत नगरी खरिद गर्दा मितव्ययी नहुने गरेको पाइएकाले यस प्रकारको खरिद कार्यलाई नियन्त्रण गर्ने।
1. सार्वजनिक निकायबाट सार्वजनिक खरिद ऐन र नियमावलीको कार्यान्वयनका क्रममा देखापरेका द्विविधा सम्बन्धमा माग भई आएका राय, सुझाव सार्वजनिक खरिद अनुगमन कार्यालयले समयमा नै उपलब्ध गराउनुपर्ने ।
1. सरकारी सार्वजनिक लगानीमा खरिद गरिएका निर्माण कार्य, मालसामान वा परामर्श सेवा उद्देश्यअनुरूप सञ्चालन नगरेमा वा प्रयोगमा नल्याएमा सरकारी सार्वजनिक सम्पत्तिको हानि नोक्सानी भएको मानिने हुँदा उद्देश्यअनुरूप प्रयोगमा ल्याउन सम्बन्धित पदाधिकारीलाई जिम्मेवार बनाउने ।
1. आयोजना व्यवस्थापन
1. विषय क्षेत्रगत योजना एवं आवधिक विकास योजनामा समावेश नभएका सम्भाव्यता अध्ययन एवं प्रतिफलको सुनिश्चितता नभएका आयोजनाहरु वार्षिक कार्यक्रममा समावेश गरी कार्यान्वयनमा लैजाने प्रवृत्ति बढ्दै गएको र यसले राष्ट्रिय प्राथमिकता र योजनाबद्ध विकासको प्रक्रियालाई नै नकारात्मक असर पुर्‍याउने हुँदा त्यस्ता आयोजना कार्यान्वयनमा नलैजाने । 
1. राष्ट्रिय प्राथमिकतामा नपरेका र वार्षिक बजेट पर्याप्त मात्रामा नभएका आयोजनामा पनि  पूर्वसिर्जित दायित्वको विश्लेषण नगरी स्रोत सुनिश्चितता माग गरी थप दायित्व सिर्जना गर्दै ठेक्कापट्टा गर्ने कार्य बन्द गर्ने । 
1. तत्काल कार्यान्वयनमा लैजान स्रोत सुनिश्चितता भई नसकेका आयोजनाहरुको विस्तृत अध्ययन गराई अनावश्यक खर्च नगर्ने । 
1. विकास निर्माण प्रक्रियाका अधिकांश टुक्रे योजना सम्झौता आर्थिक वर्षको अन्त्यतिर मात्र गर्ने र मोबिलाइजेसन पेश्की लिने र समयमै कार्य सम्पन्न नगरी आयोजना अलपत्र परिदिने गरिएको र वर्षातको समय, प्राकृतिक प्रकोप जस्ता कारण देखाई ठेक्काको अवधि लम्ब्याई नतिजामुखी कार्य नगरेको उजुरी गुनासो प्राप्त भएकाले तोकिएकै चौमासिक अवधिमा नै  कार्य सम्पन्न गरी भुक्तानी लिइसक्नुपर्ने प्रबन्ध    गर्नुपर्ने ।
1. आयोजनाको कार्यान्वयन गर्न लाग्ने वास्तविक समय निर्धारण वैज्ञानिक आधारमा गरी स्पष्ट र ठोस कारण बिना पटक पटक म्याद थप गर्ने प्रवृत्ति रोक्ने।
1. परामर्श सेवा लिनुपूर्व कार्य प्रकृति तथा मौजुदा जनशक्तिको क्षमता विश्लेषण गरी सार्वजनिक निकायको कार्य प्रकृतिसँग सम्बन्धित नियमित कार्य मौजुदा जनशक्तिबाट नै गराउने तथा मौजुदा जनशक्तिबाट काम हुन नसक्ने अवस्थामा विशेषज्ञ सेवाको आवश्यकता, अवधि, कार्यक्षेत्रगत सर्तहरू तथा लागतसमेतको स्पष्ट पुष्ट्याइँको आधार तयार गरी मात्र मितव्ययी रूपमा परामर्श सेवाबाट कार्य गर्ने/गराउने। 
1. उपलब्ध प्रयोगशाला, जनशक्तिलगायतको स्रोत साधनहरूको पूर्ण रूपमा उपयोग गरी सार्वजनिक निर्माण कार्यको गुणस्तर नियन्त्रण, निर्धारित समयमा कार्य सम्पन्न गराउने लगायतका निर्माण व्यवस्थापनको कार्यमा सुधार गर्नुपर्ने।
1. परामर्शदाता मार्फत डिजाइन तथा सुपरीवेक्षण हुने आयोजनाहरूमा परामर्शदाताको त्रुटिका कारण डिजाइन परिवर्तन भई लागत बढ्ने, आयोजनामा ढिलाइ वा संरचनामा क्षति भएको अवस्थामा परामर्शदातालाई क्षतिपूर्तिसहित कारबाही गर्नुपर्ने।
1. भेरियसन आदेश स्वीकृत नगरी सम्झौतामा उल्लिखित परिमाणभन्दा बढीको भुक्तानी गर्ने गरिएकाले उचित कारणसहित विश्लेषण हुन आवश्यक देखिएका आइटमहरूमा मात्र भेरियसन आदेश स्वीकृत भएपश्चात भुक्तानी हुनुपर्ने।
1. सार्वजनिक निकाय र निर्माण व्यवसायीबीच विवाद भई मध्यस्थकर्तामार्फत विवाद समाधानका क्रममा तथा विवाद अदालतमा पुगेको अवस्थामा सार्वजनिक निकायको सुस्तता तथा बेवास्ताका कारण सार्वजनिक निकायको विपक्षमा निर्णय हुने गरेकाले समयमै तथ्यपरक प्रमाण संकलन गरी प्रभावकारी प्रस्तुतिसमेत गर्नुपर्ने। अन्यथा कार्यालय वा व्यक्तिको लापरबाहीबाट हुने सरकारी हानिनोक्सानी सम्बन्धित व्यक्तिले नै व्यहोर्नुपर्ने व्यवस्था मिलाउने।
1. निर्माण व्यवसायीलाई मोविलाइजेसन पेश्की दिएको लामो अवधिसम्म निर्माण कार्य सम्पन्न नहुने र पेश्की फर्छ्यौट समेत नभएको अवस्थामा समेत निर्माण व्यवसायीलाई कुनै कारबाही नगरी म्याद थप गर्दै जाने प्रवृत्ति रहेको देखिन्छ। सार्वजनिक खरिद नियमावली, २०६४ को नियम ११३ को उपनियम २(१) बमोजिम पेश्की रकम जम्मा भएको बैंक खाता र खर्च प्रयोजन खुल्ने मासिक विवरण निर्माण व्यवसायीले सार्वजनिक निकायलाई नियमित रुपमा उपलब्ध गराउनुपर्ने व्यवस्था रहेकोमा सो व्यवस्थाको पालना भएको नपाइएकोले सो नियमको कडाइकासाथ पालना गर्नुपर्ने।
1. निर्माण कार्यलाई प्रभावकारी र एकरूपता कायम गर्न नवीनतम प्रविधिको समुचित प्रयोग हुने गरी अद्यावधिक स्पेसिफिकेसन र नर्म्स तयार गरी नियमानुसार स्वीकृत गराई प्रयोगमा ल्याउने।
1. परामर्श सेवाबाट प्राप्त प्रतिफल वा रिपोर्ट तुरुन्त कार्यान्वयनमा जानुपर्ने, कार्यान्वयन आवश्यक नभएका परामर्श सेवा खरिद कार्य गर्दै नगर्ने।
1. आवश्यकता र औचित्य बेगरका अनावश्यक सामग्री खरिद नगर्ने । आवश्यकताको पहिचान गरी सार्वजनिक खरिद ऐन तथा नियमबमोजिम वार्षिक खरिद योजना तयार गरेर मात्र खरिद गर्ने।
1. सडक, पुल, नहर, भवन, खानेपानी जस्ता संरचनाहरु डिजाइन गर्दा उक्त संरचनाले दिने सेवा अवधि (Service Life) किटान गरी दिगो संरचना निर्माण गर्ने । डिजाइनका वखत पूर्वानुमान गर्न नसकिने विशेष कारणबाहेक त्यस्ता संरचना क्षति भएमा डिजाइनकर्ता, निर्माणकर्ता र सुपरिवेक्षणकर्तालाई जिम्मेवार बनाउने।
1. आयोजना सम्पन्न भइसकेपछि आवश्यक परीक्षण (Test on Completion) गरेर मात्र कार्य स्वीकार गर्ने । 
1. निर्माण कार्यको डिजाइन र सुपरीवेक्षणमा संलग्न कर्मचारी/परामर्शदातालाई उत्तरदायी बनाउन निर्देशिका तयार गरी अनिवार्यरूपमा लागू गर्ने । 
1. ढुंगा, गिटी, बालुवाजस्ता नदीजन्य निर्माण सामग्रीको उत्खनन्का क्रममा कानुनी तथा वातावरणीय पक्षको परिपालना र व्यवस्थित उत्खनन् गरी दिगो व्यवस्थापनका लागि समन्वय गर्ने।
5.3.2 विषयगत निकायहरू
1. प्रधानमन्त्री तथा मन्त्रिपरिषद्को कार्यालय
1. सरकारी वा अर्धसरकारी वा सार्वजनिक निकायमा निर्णय गर्ने तहदेखि सेवा प्रदान गर्ने तहसम्मका कार्यको समयवद्ध सेवा प्रवाह प्रणालीको व्यवस्था कार्यान्वयनमा ल्याउने। 
1. सार्वजनिक निकायबाट योजनावद्ध र प्रभावकारी अनुगमन तथा मूल्यांकनको व्यवस्था मिलाउने । साथै त्यस्ता अनुगमन तथा मूल्यांकन प्रतिवेदन सार्वजनिक गर्ने र सो को कार्यान्वयन गर्ने व्यवस्था मिलाउने । 
1. भ्रष्टाचार नियन्त्रण गर्ने सम्बन्धमा अन्तरनिकाय समन्वय प्रभावकारी बनाउने । 
1. प्राविधिक परीक्षण (Technical Audit) कार्यलाई प्रभावकारी बनाउने, परीक्षणबाट प्राप्त  पृष्ठपोषणको उपयोग गर्ने ।
1. सार्वजनिक संस्थानहरूले आफ्ना पदाधिकारी र कर्मचारीलाई बोनसका अतिरिक्त आफ्ना सेवा, उत्पादन वा कारोवारको निशुल्क सुबिधा (जस्तै:- नेपाल वायुसेवा निगमले हवाई टिकट, नेपाल टेलिकमले टेलिफोन/इन्टरनेट, नेपाल विद्युत प्राधिकरणले विद्युत, दूग्ध विकास संस्थानले डेरी प्रोडक्ट्स्, नेपाल आयल निगमले इन्धन, वीमा संस्थानले प्रिमियम आदि) उपलब्ध गराउँदै आएको हुँदा सेवाग्राही र ती निकायका कर्मचारी बिच विभेद र सार्वजनिक संस्थानहरूको वित्तीय स्थितिमा समेत नकरात्मक असर पर्ने हुँदा नेपाल सरकारले अध्ययन गरी यस्ता व्यवस्था खारेज गर्ने।
1. संघीय सरकार, प्रदेश सरकार र स्थानीय तहले अनिवार्यरूपमा संघीय सार्वजनिक खरिद ऐन र नियमावली पालन गर्नुपर्ने गरी सार्वजनिक खरिद ऐनको दफा 74 मा संशोधन गर्नुपर्ने। 
1. अर्थ मन्त्रालय
1. झुटा करदाता सिर्जना गरी कम्पनी खडा गर्ने र अधिकतम कर दायित्व सिर्जना गरी करको दायित्व छल्ने प्रवृत्तिलाई निरुत्साहित गर्ने । 
1. गुणस्तरीय अन्तःशुल्क स्टिकर स्वदेशकै सेक्युरिटी प्रेसमा छाप्ने व्यवस्था मिलाउने। नक्कली स्टिकरको प्रयोगलाई नियन्त्रण गरी अन्तःशुल्क चुहावट हुन नदिने ।
1. स्थानीय प्रशासन, नेपाल प्रहरी तथा  सशस्त्र प्रहरी र भन्सार प्रशासनबीच समन्वय कायम गरी अवैध चोरी पैठारी र भन्सार छलीलाई नियन्त्रण गर्ने।
1. न्यून बिजकीकरण गरी भन्सार मूल्यांकन कम गराउने कार्यलाई रोकी यथार्थपरक राजस्व संकलन गर्ने।
1. मूल्य अभिवृद्धि कर चुहावट हुन नदिन सबै कारोवारमा बिल/ बिजकको प्रयोगलाई अनिवार्य गर्ने तथा करदाता शिक्षालाई अभियानकै रूपमा संचालन गर्ने ।
1. बैंक तथा वित्तीय संस्थाहरूले कर्जा प्रवाह तथा अचल सम्पत्तिको खरिद गर्ने एवं गैर बैंकिङ सम्पत्तिको लिलाम प्रक्रियामा अनियमितता बढेको देखिएकाले यसतर्फ नेपाल राष्ट्र बैंकको अनुगमन प्रकिया प्रभावकारी बनाउनुपर्ने ।
1. सबै बैंक, वित्तीय संस्था र सहकारीहरूमा रहेका खाताहरूलाई एउटै निकायमार्फत प्राप्त गर्न सकिने गरी एकीकृत खाता प्रणालीको विकास गर्ने । 
1. प्राथमिक र दोस्रो बजारको शेयर कारोबार गर्ने सिडिएस एण्ड क्लियरिङ लिमिटेड (CDSC),  नेपाल स्टक एक्सचेन्ज (NEPSE) र ओभर द काउन्टर (OTC) बाट हुने शेयर कारोबार, प्रमोटर शेयरको विवरण र ब्रोकर कम्पनीबाट भएको कारोबार समेत देखिने गरी एकीकृत सफ्टवेयर प्रणालीको विकास गर्ने ।  
1. सबै प्रकारका बीमाको भुक्तानी प्रक्रियालाई सरलीकृत गर्ने, बीमालेख बमोजिमको दायित्व भुक्तानीलाई सहज, सरल र अनुमानयोग्य बनाउने ।
1. राजस्व चुहावट नियन्त्रणका लागि प्रविधिको अधिकतम प्रयोग, बैंकिङ प्रणालीमा अनिवार्य रूपमा आबद्धता, छिटो छरितो र व्यावहारिक अनुसन्धान पद्धति अवलम्बन गर्नुपर्ने ।
1. उद्योग, वाणिज्य तथा आपूर्ति मन्त्रालय 
1. अनुदानको चामल वितरण र ढुवानीमा अनियमितता हुन नदिन ढुवानी प्रक्रियालाई प्रतिस्पर्धी र पारदर्शी बनाउने साथै केन्द्र र जिल्लास्थित अनुगमन समितिले नियमित अनुगमन गर्ने।
1. प्राकृतिक स्रोतमा आधारित उद्योगबाट हुने प्राकृतिक स्रोतको दोहन हुन नदिने व्यवस्था मिलाउने।
1. स्वदेशी तथा आयातित वस्तुको गुणस्तर सुनिश्चित गर्न गुणस्तर परीक्षण कार्यको संस्थागत सुदृढीकरण गर्ने।
1. औद्योगिक क्षेत्रमा भाडा, बत्ती, पानी, मर्मत जस्ता विषयमा अनियमितताको गुनासो रहेकाले वातावरणीय प्रभावलाई समेत मध्यनजर गर्दै उद्योग संचालन र वातावरणमा तादम्यता मिलाउँदै निरन्तर औद्योगिक सुशासनमा ध्यान दिई औद्योगिक क्षेत्र व्यवस्थापन सुदृढीकरण गर्दै लैजाने।
1. पेट्रोलियम पदार्थको मूल्य घटबढ हुँदा पम्प तथा डिलरहरूमा रहेको मौज्दातको परिमाण यकिन गरी नयाँ मूल्यमा कारोबार हुनुभन्दा पहिला त्यस्तो मौज्दातमा रहेको परिमाण यथावत मूल्यमा नै कारोबार गर्ने व्यवस्था मिलाउने साथै ग्यास सिलिण्डरको धरौटीलाई व्यवस्थित र पारदर्शी बनाउने।
1. उद्योग, कारखानाबाट उत्पादन भएको फोहोर पानी फिल्टर नगरी सिधै खोला/नदीमा मिसाउने कार्यलाई नियन्त्रण गर्न प्रभावकारी व्यवस्था मिलाउने। 
1. सुन, हिरा, मोती जस्ता बहुमूल्य वस्तु आयात तथा खरिद बिक्री गर्दा प्रभावकारी अनुगमन र अभिलेख प्रणाली लागू गर्ने ।
1. नेपाल सरकारले आयातमा रोक लगाएका वस्तुहरू गैरकानुनी तरिकाले आयात र विक्रिवितरण हुनबाट रोक्न निगरानी र अनुगमन कार्यलाई प्रभावकारीरूपमा सञ्चालन गर्ने । 
1. ऊर्जा, जलस्रोत तथा सिंचाइ मन्त्रालय
1. विद्युत खरिद बिक्री सम्झौता (PPA) मा विलम्ब हुँदा उत्पादकहरू लगानी गर्न निरूत्साहित हुने गरेको देखिएकोले समय सारिणी (Time Bound) सहितको कार्यविधि तयार गरी कार्यान्वयन गर्ने।
1. विद्युत उत्पादनको सर्वेक्षण, उत्पादन अनुमति, उत्पादन क्षमता वृद्धिसम्बन्धी कार्यलाई पारदर्शी मापदण्डको आधारमा मात्र गर्ने। नियमानुसार बुझाउनुपर्ने दस्तुर समयमा नबुझाए पनि क्षमता वृद्धि गर्ने र उजुरी परेपछि मात्र तिर्न बुझाउन बाँकी दस्तुर असुल गर्ने जस्ता कार्य नियन्त्रण गर्ने ।  
1. विद्युत आयोजनालाई आवश्यक पर्ने सार्वजनिक वन र जग्गा अधिग्रहण तथा निजी क्षेत्रको जग्गा लिजबाट जग्गा प्राप्ति गर्ने प्रक्रियासमेत समेट्ने गरी कानुन निर्माण गर्ने।
1. ग्रामीण विद्युतीकरणको कार्यक्रममा स्थानीय तह र नेपाल विद्युत प्राधिकरण बीच दोहोरोपना र अनियमितता नहुनेगरी आपसमा समन्वय गरेर मात्र आयोजना संचालन गर्ने।
1. वैकल्पिक उर्जा केन्द्रमार्फत अनुदान लिई दुर्गम एवं ग्रामीण क्षेत्रमा लघु जलविद्युत आयोजना निर्माण उपभोक्ता समितिमार्फत गर्दा आयोजनाहरू समयमै सम्पन्न भई दिगोरूपमा सञ्चालन हुने गरी अनुदानको सदुपयोग गर्न आवश्यक व्यवस्था गर्ने।
1. लघु जलविद्युत आयोजनाको निर्माण उपभोक्ता समितिबाट गर्न प्रविधिको कारणले समेत कठिन हुने हुँदा उपभोक्ता समितिमार्फत गर्ने कार्यको वैकल्पिक व्यवस्था मिलाउनुपर्ने।
1. कानुन, न्याय तथा संसदीय मामिला मन्त्रालय
1. मन्त्रालयले उपलब्ध गराउने राय, सुझाव, प्रतिक्रिया दिने समयसीमा यकिन भएको हुनुपर्ने। 
1. नेपाल पक्ष भएका अन्तर्राष्ट्रिय सन्धि/महासन्धिबाट सिर्जित दायित्व पूरा गर्न सम्बन्धित निकायलाई जानकारी गराउने, समन्वय गर्ने, विवरण तयार पारी अन्तर्राष्ट्रिय निकायहरूमा पठाउन पहल गर्ने ।
1. आर्थिक कार्यविधि तथा वित्तीय उत्तरदायित्व ऐन अन्तर्गत प्रत्यायोजित अधिकार प्रयोग गर्ने पदाधिकारीबाहेक अन्यले आर्थिक क्रियाकलाप सञ्चालन नगर्ने व्यवस्था मिलाउने ।
1. सार्वजनिक खरिद ऐन र नियमावलीको दायरा भित्र रहने पदाधिकारीले मात्र सार्वजनिक खरिद ऐन र नियमावलीको प्रयोगको अधिकार प्राप्त गर्ने गरी कानुनी व्यवस्था र सो नभएमा नीतिगत निर्णय गर्ने व्यवस्था मिलाउने ।
1. कृषि तथा पशुपक्षी विकास मन्त्रालय
1. मन्त्रालयबाट सबै किसिमका कार्यक्रमहरू सञ्चालन गर्दा मितव्ययिता, यसको प्रतिफल र लाभग्राहीको अवस्थासमेत यकिन गरिएको हुनुपर्ने । 
1. नियमितरूपमा आवश्यक पर्ने मल, बीउलगायतका कृषि सामग्रीको खरिद, भण्डारण र वितरणको विषयमा हरेक वर्ष द्विविधा देखिएको हुँदा अनुमानयोग्य बनाउने। 
1. कृषि उपजको उत्पादकदेखि उपभोक्तासम्मको वितरण प्रणाली व्यवस्थित बनाई उत्पादकले लाभ प्राप्त गर्ने सुनिश्चितता गर्ने ।
1. अनुदानमा ठूला संरचना निर्माण गर्दा आम नागरिकले प्राप्त गर्ने सेवा सुविधा सम्झौताकै चरणमा तय हुनुपर्ने ।  
1. खानेपानी मन्त्रालय
1. एउटै योजना भित्रका कार्यहरू ठेक्का र उपभोक्तामार्फत गर्दा समयमा सम्पन्न नहुने र अन्त्यमा उक्त कार्य हुँदै नहुने, मर्मत सम्भार/संचालनमा उपभोक्ता समिति उदासीन रहने गरेको समेतको कारणबाट स्थानीय खानेपानी आयोजनाहरू उद्देश्यअनुरूप संचालन हुन नसकेकाले उपभोक्तामार्फत सञ्चालन हुने आयोजनाको कार्यविधि तयार गरी कार्यान्वयन गर्ने। 
1. खानेपानी र ढलका पाइपहरूको अवस्थिति नक्सा (Location Map)  र अद्यावधिक अवस्था (Updated Inventory) तयार गर्ने।
1. मेलम्ची खानेपानी आयोजना सञ्चालनका साथै अन्य विकल्प समेतको खोजी गरी काठमाडौं उपत्यकामा खानेपानी आपूर्तिको दिगो व्यवस्थापन गर्ने ।
1. गृह मन्त्रालय
1. राष्ट्रिय परिचयपत्र प्राप्त गर्न नागरिकलाई सहज हुने गरी आवेदन तथा वितरण व्यवस्थामा सुधार गरी गुनासो नआउने व्यवस्था मिलाउने । 
1. अन्तर्राष्ट्रिय खुला सीमानाबाट हुने गैरकानुनी निकासी पैठारी नियन्त्रण गर्न निगरानी तथा अनुगमनलाई प्रभावकारी बनाउने।
1. स्थल तथा हवाई भन्सार नाकामा अत्याधुनिक प्रविधि तथा उपकरणको व्यवस्था गरी हुने सामान चेकजाँचलाई प्रभावकारी बनाउने। 
1. अध्यागमन अधिकृतको कार्यसम्पादनलाई निश्चित मापदण्डका आधारमा वस्तुगत र पारदर्शी बनाउने ।
1. त्रिभुवन विमानस्थलमा अध्यागमन प्रणालीमा रहेका कमी कमजोरी तथा अनियमितता नियन्त्रण गर्ने। 
1. भन्सार जाँचमा खटिने सुरक्षाकर्मीहरू र घुमुवा प्रहरीहरूको कार्यलाई व्यवस्थित गर्न आन्तरिक नियन्त्रण प्रणाली चुस्त र प्रभावकारी बनाउने । 
1. भिसा जारी तथा नविकरण लगायतका अध्यागमनसम्बन्धी कार्यहरूलाई पूर्णत: प्रविधिमैत्री बनाउने।
1. प्रहरी कल्याणकारी कोषमा हुनसक्ने अनियमितता नियन्त्रण गर्न विद्यमान कार्यविधि परिमार्जनको व्यवस्था मिलाउने ।
1. आपूर्ति गरिने मालसामान (Riot Control Gear, Biomedical Equipment, Badges, Cloths आदि) को प्राविधिक स्पेसिफिकेसन र गुणस्तरबमोजिम भए नभएको परीक्षणका लागि  उपलब्ध भएसम्म नेपालमै परीक्षण गर्ने व्यवस्था मिलाउने। 
1. जिल्ला दररेटलाई बस्तुपरक बनाउने र एकरुपता कायम गर्ने गराउने व्यवस्था मिलाई मन्त्रालयले सो को अनुगमन गर्ने।  
1. थानकोट लगायतका मुख्य नाकाहरूमा Vehicle Scanner को व्यवस्था गरी अवैध सामग्रीहरूको ओसारपसारलाई नियन्त्रण गर्ने व्यवस्था गरिनुपर्ने ।
1. सुरक्षा निकायमा कार्यरत कर्मचारीहरूको बढुवाका प्रावधानहरूलाई अझ बढी वस्तुगत र तथ्यपरक बनाई बढुवा प्रक्रियालाई अनुमानयोग्य बनाउने । कार्यक्षेत्रमा कार्यरत सबै सुरक्षाकर्मीलाई कार्यसम्पादनका आधारमा बढुवा हुने पद्धतिलाई सुनिश्चित 
गर्ने ।
1. परराष्ट्र मन्त्रालय
1. परराष्ट्र मन्त्रालय वा अन्तर्गत नियोगहरूबाट हुने हवाई टिकट खरिद तथा  अन्तर्राष्ट्रिय परामर्शदाता नियुक्ति गर्ने कार्य गर्दा सार्वजनिक खरिद कानुनको पालना गर्ने।
1. विदेशस्थित नेपाली नियोगहरूमा कामदारको माग प्रमाणित गर्ने, अलपत्र नेपालीको उद्धार गर्ने, भिसा जारी गर्ने कार्यलाई व्यवस्थित बनाउने। 
1. भूमि व्यवस्था, सहकारी तथा गरिबी निवारण मन्त्रालय
1. नेपाल सरकार, प्रदेश सरकार तथा स्थानीय तहले आ-आफ्नो तर्फबाट सरकारी/सार्वजनिक जग्गाहरूको स्पष्ट, पूर्ण तथा कानुनी हैसियत कायम हुने गरी एकीकृत अभिलेख राख्ने व्यवस्था मिलाउने ।
1. मोठ रोक्का, फुकुवा, लगत भिडाउने, टिप्पणी तयार गर्ने, पेस गर्ने, निर्णय गर्ने, स्रेस्ता तयार गर्नेको नाम, पद, दस्तखत र मिति अनिवार्य र प्रष्टरूपमा लेख्ने र नलेखेमा कार्यालय प्रमुखलाई नै उत्तरदायी बनाउने । साथै प्रत्येक फाइलको जिम्मेवारीको स्पष्ट व्यवस्था मिलाउने ।
1. भूमि तथा नापीसँग सम्बन्धित कामहरू गर्दा चाहिने कागजातहरूको मानक मापदण्डहरू परिमार्जन गरी कार्यान्वयनमा ल्याउने । 
1. साबिक फिल्डबुकमा सरकारी/सार्वजनिक वा व्यक्तिगत जनिएका तर हाल विभिन्न निकाय/व्यक्तिहरूको नाउँमा कानुनी प्रक्रियाहरू पुर्‍याई दर्ता हुन गएका सबै जग्गाहरूको सूचना नापी र मालपोत कार्यालयले एक आपसमा जानकारी दिई अभिलेख अध्यावधिक गर्ने ।
1. हदबन्दीका कारण रोक्का रहेका वा अन्य कारणहरूले रोक्का हुन गएका जग्गाहरूको अभिलेखन मालपोत कार्यालयले अनिवार्यरूपमा जनाउने तथा राख्ने । यसरी रोक्का रहेका जग्गाहरूको सम्बन्धमा जे गर्नुपर्ने हो, सो कार्य समयावधि भित्रै टुंग्याउने ।
1. संस्थागत स्मरणलाई प्रभावकारी  बनाउने गरी भूमि प्रशासनसम्बन्धी अभिलेखहरू  कागजी तथा विद्युतीयरूपमा अद्यावधिक गरी सुरक्षित भण्डारण गर्ने।
1. जग्गाधनी तथा मोहीको लगत यकिन गरी अनधिकृतरूपमा थपघट गर्ने कार्यलाई नियन्त्रण गर्ने र यससम्बन्धी विवादहरू निरुपण गर्ने ।
1. हालसम्मका मालपोत, नापी तथा गुठीसँग सम्बन्धित कानुनी, नीतिगत निर्णयहरू तथा नजिर जस्ता दस्तावेजको पूर्ण विद्युतीय अभिलेखन तयार गर्ने ।
1. निजी गुठीलाई राजगुठीमा परिवर्तन गरी मोही खडा गर्ने जस्ता गुठीको भावना प्रतिकूल कामहरूलाई नियन्त्रण गर्ने। 
1. गुठीबाट प्राप्त कूत (अन्न बाली, नगद आदि), लिज रकमको व्यवस्थापन र गुठीका महन्त, पुजारी,  गुठीयारको नियुक्ति सम्बन्धमा स्पष्ट कार्यविधि बनाई लागू गर्ने। 
1. घर जग्गाको कारोबारमा कर छली हुने र मुद्रा निर्मलीकरणको माध्यम बनाइने भएकाले यथार्थ कारोबारलाई नै थैली अङ्क कायम गर्ने प्रणाली स्थापित गर्ने । 
1. भौतिक पूर्वाधार तथा यातायात मन्त्रालय 
1. राष्ट्रिय राजमार्गबाहेक स्थानीय सडक तथा पुलहरूको जिम्मेवारी संवैधानिक प्रावधानबमोजिम सम्बन्धित प्रदेश तथा स्थानीय तहमा हस्तान्तरण गर्ने । 
1. मन्त्रालयअन्तर्गत हालसम्म ठेक्कापट्टा भई सिर्जना भएको दायित्व र विनियोजन हुने गरेको वार्षिक बजेट बीच तादात्म्यता राखेर मात्र नयाँ योजना अगाडि बढाउने ।
1. हाल कार्यान्वयनमा रहेका ठेक्का सम्पन्न गर्न विशेष पहल गर्ने । रूग्ण आयोजनालाई नियमानुसार पूरा गराउने वा ठेक्का तोडी फरफारक गर्ने । 
1. हालसम्म निर्माण भएका सडक तथा पुलको आवश्यकताअनुसार मर्मत, स्तरोन्नति गरी सम्पत्ति संरक्षण तथा उपयोगमा ल्याउने । 
1. बारम्बार सडक खन्ने कार्य नियन्त्रण गर्न नयाँ सडक निर्माण तथा मौजुदा सडकहरूको मर्मत तथा स्तरोन्नति गर्दा विद्युत, दूरसञ्चार, खानेपानी, ढल आदि सुबिधाका संरचनाहरूको प्रयोगका लागि युटिलिटि डक्ट (Utility Duct) पनि सँगै निर्माण गर्ने ।
1. यातायात व्यवस्था विभाग र प्रदेश सरकारबीचको कार्यगत दोहोरोपना हुने (सवारी चालक अनुमतिपत्र, Electronic Driving License and Vehicle Registration System सञ्चालन आदि) कारणबाट सेवाग्राहीलाई भएको कठिनाइ र सेवाप्रदायकलाई भएको द्विविधा हटाउन आवश्यक व्यवस्था मिलाउने।
1. विगतमा लिएको सवारी चालक अनुमति पत्र नविकरणको लागि EDVLRS मा राजस्व तिरेको व्यहोरा प्रविष्ट गर्न छुटेको कारण देखाई नवीकरण नगर्दा सेवाग्राहीलाई परेको मर्कालाई सम्बोधन गर्न उचित व्यवस्था मिलाउने। 
1. सवारीचालक अनुमतिपत्रको ट्रायल परीक्षा संचालन गर्दा सीसीटीभीको प्रयोग, फुटेजको निर्धारित समयसम्म सुरक्षण, उत्तीर्ण र अनुत्तीर्ण हुनेको प्रमाणित अभिलेखनको अनिवार्य व्यवस्था मिलाउने। 
1. यातायात कार्यालयमा सवारी साधनको अभिलेख राख्दा सवारी साधनको नम्बरका अतिरिक्त व्यक्तिको नाम, नागरिकताको प्रमाणपत्र/राष्ट्रिय परिचयपत्र समेतका आधारमा  राख्ने व्यवस्था गर्ने ।
1. रेल यातायातको गुरूयोजना तयार गरी सञ्चालन गर्न सम्भाव्य आयोजनाको पूर्वतयारीका काम सम्पन्न गरेर मात्र प्राथमिकताका आधारमा कार्यान्वयन गर्ने। 
1. देशभित्रका नदीहरू प्रयोग गरी आन्तरिक जल यातायात साथै समुद्रसम्मको पहुँचका लागि आवश्यक कानुनी र भौतिक संरचना तयार गर्ने ।
1. महिला, बालबालिका तथा जेष्ठ नागरिक मन्त्रालय 
1. समाज कल्याण परिषद्, नेपाल बाल संगठन लगायतका संस्थाहरूको सम्पत्ति अभिलेखीकरण गर्ने, उचित व्यवस्थापन गर्ने, स्थायी सम्पत्ति भाडा/लिजमा लगाउँदा प्रचलित कानुनको परिपालना भएको हुनुपर्ने । 
1. समाज कल्याण परिषदले विगतमा गरेको संघ संस्थाको अनुगमन, सुपरीवेक्षण र राष्ट्रिय तथा अन्तर्राष्ट्रिय गैरसरकारी संस्थामार्फत सञ्चालन हुने आर्थिक गतिविधि स्वीकृति लगायतमा सन्तोषजनक कार्य नभएको पाइएकोले त्यस्ता संघ संस्थाको नेपाल सरकारबाट प्रत्यक्ष नियमन गर्न छुट्टै कानुन तर्जुमा गरी व्यवस्थित गर्नुपर्ने ।  
1. सामाजिक संस्थाहरूलाई अनुदान दिंदा लक्षित लाभग्राहीउन्मुख भएको हुनुपर्ने ।
1. समाज कल्याणसँग सम्बन्धित कानुनहरू समयसापेक्ष बनाउने । 
1. युवा तथा खेलकुद मन्त्रालय
1. राष्ट्रिय तथा अन्तर्राष्ट्रिय कार्यक्रमहरू अनुमानयोग्य हुनुपर्ने, कार्यक्रम सञ्चालन गर्ने नाउँमा प्रचलित कानुनको उल्लंघन हुनेगरी कुनै पनि कार्य नगर्ने व्यवस्था मिलाउने । 
1. रक्षा मन्त्रालय
1. नेपाली सेना स्वयं संलग्न भई संचालन गर्ने विकास कार्यबाहेक बोलपत्रमार्फत निर्माण व्यवसायीबाट गराउने आयोजना कार्यान्वयनको कार्यलाई निरूत्साहन गर्ने।
1. विकास आयोजनामा आवश्यक पर्ने विष्फोटक पदार्थको आपूर्ति तथा व्यवस्थापन उपयुक्त समयमा गर्न आवश्यक सहजीकरण गर्ने । 
1. सैनिक कल्याणकारी कोषको रकम सेनामा कार्यरत जनशक्ति र निजका परिवारबाहेक अन्य व्यक्तिलाई लाभ हुनेगरी खर्च गर्ने प्रवृत्तिलाई अविलम्ब रोक लगाउने । 
1. वन तथा वातावरण मन्त्रालय 
1. संघ तथा प्रदेशका वनसम्बन्धी कानुनअनुरूप सबै प्रकारका वन क्षेत्रको सर्वेक्षण, वर्गीकरण, नाप नक्सा तथा सीमांकन गरी प्राप्त लगत अनलाइन प्रणालीमा अद्यावधिक गरी प्रकाशित गर्नुपर्ने । 
1. सामुदायिक वन उपभोक्ता समूहको कोषको अभिलेख व्यवस्थित गर्नुपर्ने । 
1. वन क्षेत्रभित्र निर्माण कार्य गर्दा हुने वातावरणीय क्षतिको यकिन गरी क्षतिपूर्तिका लागि आवश्यक संरचना निर्माण, संयन्त्र व्यवस्थापन लगायतका अन्य कार्यहरू समयमै गर्ने व्यवस्था सुनिश्चित गर्ने । 
1. वन कार्यालयहरूले वन व्यवस्थापन गरी उत्पादन भएका र वनमुद्दाका क्रममा बरामद भएका वन पैदावार समयमा नै बिक्री वितरण हुन नसकी सरकारी सम्पत्तिको हानि नोक्सानी भइरहेको वर्तमान अवस्थालाई अन्त्य गर्ने ।
1. वनको दिगो व्यवस्थापनको अलावा विविध उपायहरूको अवलम्बन गरी काष्ठ एवं गैरकाष्ठ वन पैदावारहरूको आन्तरिक मागहरूलाई सम्बोधन गर्दै वन पैदावारको आयात प्रतिस्थापन तथा निर्यात प्रवर्द्धन कार्यमा जोड दिनुपर्ने ।
1. शिक्षा, विज्ञान तथा प्रविधि मन्त्रालय
1. सबै किसिमका पाठ्यपुस्तकको सहज उपलब्धता, राज्यबाट निर्दिष्ट गरिएका छात्रवृत्ति लक्षित वर्गले प्राप्त गरेको सुनिश्चितता गर्ने । 
1. दिवा खाजा स्वास्थ्यवर्द्धक र लक्षित विद्यार्थीलाई उपलब्ध भएको हुनुपर्ने ।  
1. विद्यालयमा विषयगत शिक्षकको उपलब्धता हुनुपर्ने, पाठ्यक्रममा तोकिए बमोजिमको कक्षा घण्टा पूरा भएको सुनिश्चितता गर्ने । 
1. विश्वविद्यालयहरूले भ्रष्टाचारसम्बन्धी उजुरीको छिटोछरितो ढंगबाट सम्बोधन गर्न सम्पर्क व्यक्ति तोकी फर्छ्यौट गर्ने व्यवस्था मिलाउने।
1. सबै तहका शिक्षक, कर्मचारीहरूको नियमित स्थायी पदपूर्तिको सुनिश्चितता गर्ने । 
1. नक्कली शैक्षिक प्रमाणपत्रको प्रमाणीकरण कार्य सहज र सरल बनाउन विदेशी कुटनीतिक नियोगसमेतको सहभागितामा आयोग, विश्वविद्यालयहरू र राष्ट्रिय परीक्षा बोर्डसमेतको समन्वयमा कूटनीतिक पहल गर्ने। 
1. श्रम, रोजगार तथा सामाजिक सुरक्षा मन्त्रालय 
1. वैदेशिक रोजगारसम्बन्धी व्यवसाय गर्ने म्यानपावर एजेन्सीहरूको संस्था दर्ता र नवीकरण कानुनबमोजिम मात्र गर्ने व्यवस्था गर्ने । 
1. वैदेशिक रोजगारीलाई सुरक्षित, मर्यादित र दक्ष जनशक्तिउन्मुख बनाउने । 
1. विदेशस्थित नेपाली कूटनीतिक नियोगले सम्बन्धित देशबाट कामदारको माग संकलन र वितरणको प्रक्रियालाई व्यवस्थित गरी श्रमिकमैत्री बनाउनुपर्ने।
1. वैदेशिक रोजगारीमा जाने कामदार ठगिनबाट बच्न कामदारहरूको सम्भाव्य पहुँच भएको  स्थानमा सुसूचित गर्न र वैदेशिक रोजगारीका कारण समाजमा घट्ने गरेका अप्रिय घटना, सामाजिक विकृति र विसंगतिहरूको न्यूनीकरणका लागि सामाजिक जनचेतना अभिवृद्धि गर्ने।
1. वैदेशिक रोजगारीका लागि कतिपय अवस्थामा अनियमित तवरले स्वीकृति दिने लगायतका कार्यहरू नियन्त्रण तथा निगरानी गरी कामदारहरूसँग सम्बन्धित कार्यहरूमा गुनासो नआउने व्यवस्था मिलाउने ।
1. संस्कृति, पर्यटन तथा नागरिक उड्‍डयन मन्त्रालय
1. हवाई यातायात संरचनाको निर्माण र सञ्चालन निकै महँगो हुनेहुँदा सञ्चालन सम्भाव्यता र लगानी प्रतिफलको सुनिश्चितता भएका आयोजना मात्र कार्यान्वयन गर्ने । 
1. विमानस्थलहरू नयाँ निर्माण र विस्तार गर्नु अगाडि यातायातका अन्य माध्यमहरू सडक, रेल आदिको वर्तमान अवस्था र भावी योजना समेतको विश्लेषण गरी प्रतिफल सुनिश्चित हुनसक्ने योजना मात्र कार्यान्वयन गर्ने । 
1. अन्तर्राष्ट्रिय सुरक्षा मापदण्ड पूरा गरी नेपालको हवाई सेवाको पहुँच विस्तार गर्ने। 
1. नेपाल वायुसेवा निगमको सेवालाई भरपर्दो र विश्‍वसनीय बनाउन नियमित उडान, दक्ष जनशक्तिको विकास, अनलाइन टिकट प्रणालीलगायत समग्र व्यवस्थापनमा कुशलता कायम गरी व्यवसायिक एवं प्रतिस्पर्धी बनाउने। 
1. मठ मन्दिरको भेटी/आयस्रोत, पर्यटन शुल्क, आरोहण प्रमाणपत्रका मापदण्डलाई पारदर्शी र वस्तुगत बनाई कार्यान्वयन गर्ने।
1. राष्ट्रिय निकुञ्ज, संरक्षित क्षेत्र, निषेधित क्षेत्र, सम्पदा स्थल आदिमा पर्यटकको प्रवेश शुल्क विभिन्न निकायबाट असुल हुँदा पर्यटन क्षेत्रमा नकरात्मक असर परेकोले एकीकृत प्रणाली लागू गरी शुल्क लिने व्यवस्था गर्ने ।
1. पदमार्ग निर्माणको रणनीतिक योजना बनाई आयोजनाहरू सञ्चालन गर्ने र अनुगमनमा स्थानीय तहलाई समेत जिम्मेवार बनाउने व्यवस्था मिलाउने । 
1. संघीय मामिला तथा सामान्य प्रशासन मन्त्रालय
1. कर्मचारीको सरूवा कानुनबमोजिम मात्र गर्ने ।
1. कर्मचारी अभिलेख प्रणाली (PIS) लाई एकीकृत गरी कर्मचारीका सरूवा, बढुवा, विदा, बैदेशिक भ्रमण, पुरस्कार, दण्डसजाय समेतलाई अभिलेखीकरण गर्ने। 
1. तीनै तहको कर्मचारी व्यवस्थापनलाई प्रभावकारी बनाउन प्रचलित कानुनलाई समसामयिक बनाउने ।
1. स्थानीय तहहरूले सार्वजनिक खरिद ऐन मात्र पालना गर्नुपर्ने तर नियमावली आफैंले बनाउन सक्ने व्यवस्थाले स्थानीय तहमा आर्थिक विकृतिहरू देखिएकाले स्थानीय सरकार संचालन ऐन, २०७४ को दफा ७४ मा सार्वजनिक खरिद ऐन र नियमावलीका अधीनमा रहेर स्थानीय तहले नियमावली बनाउन सक्नेगरी अविलम्ब परिमार्जन गर्ने ।
1. सञ्चार तथा सूचना प्रविधि मन्त्रालय 
1. मन्त्रालय अन्तर्गतका विभिन्न निकायहरूको स्थायी सम्पत्तिको संरक्षण, यस्ता सम्पत्तिको लिज/भाडामा दिनुपर्दा प्रचलित कानुनको पालना हुने व्यवस्था मिलाउने ।
1. इन्टरनेट सेवा प्रदायक सरकारी तथा निजी संस्थाहरूलाई गुणस्तरीय सेवा उपलब्ध गराउन स्पष्ट मापदण्ड बनाई लागू गर्ने, त्यसको निरन्तर अनुगमन गर्ने र यस्ता संस्थाबाट कर छली हुनबाट रोक्ने व्यवस्था मिलाउने।
1. सेक्युरिटी प्रेसले प्रेसका उपकरण खरिद गर्दा प्याकेज मै (पूरै प्लान्ट) खरिद योजना तयार गरी खरिद गर्ने, एउटा मेशीन खरिद गरी लामो अवधि थन्काउने र अन्य Accessory का लागि पटक-पटक खरिद गर्ने कार्य रोक्ने। नयाँ मेशिन आदि खरिद गर्दा लाभ लागत विश्लेषण गरेरमात्र खरिद गर्ने, यस्ता मेशिन उपकरण सञ्चालन गर्ने दक्ष जनशक्तिको सुनिश्चितता भएको हुनुपर्ने।
1. सार्वजनिक निकायका लागि खरिद हुने Satellite Bandwidth खरिद गर्दा निश्चित समयमा पुनः टेण्डर आह्वान गर्ने, पुरानै सम्झौताबमोजिम निरन्तरता दिँदा महँगो पर्न जाने हुनाले यस विषयमा दूरसञ्चार प्राधिकरणसँग समेत सहकार्य गर्ने |
1. सार्वजनिक सेवाका सफ्टवेयरहरूको प्रयोग, सुरक्षा र नियन्त्रणको जाँच गर्न निकायगत परीक्षण (Audit) गर्नुपर्ने । 
1. दूरसञ्चार सेवा प्रदायकहरूबाट रोयल्टी तथा राजस्वबापतको उठाउन बाँकी रहेको बक्यौता रकम अविलम्ब दाखिला गर्न लगाउने। 
1. सहरी विकास मन्त्रालय
1. नगरपालिकाका पूर्वाधार डिजाइनको लागि परामर्श सेवा खरिद गर्दा खरिद विधि परिवर्तन र दोहोरोपना नहुने गरी स्पष्ट कार्यक्षेत्र र कार्यशर्त (Scope and Terms of Reference) का आधारमा प्रतिस्पर्धात्मक विधिबाट मात्र गराउने। 
1. सरकारी भवनहरूको क्षेत्रफल (Space) र अन्य मापदण्ड (Standard) स्पष्ट गरी एकरूपता कायम गरी मितव्ययिता अपनाउन निश्चित कार्यविधि निर्माण गर्ने।
1. भवनहरू निर्माण सम्पन्न भएर प्रयोगमा आउने बित्तिकै चुहिने, चर्किने र अन्य खराबीहरू समेत देखिने गरेकाले निर्माणमा रहेका सबै आयोजनाहरूमा गुणस्तर प्रत्याभूति योजना (QAP) पालना गर्नुपर्ने, निर्माण सम्पन्नताको परीक्षण गरेर मात्र कार्य स्वीकार गर्नुपर्ने ।
1. स्वास्थ्य तथा जनसंख्या मन्त्रालय 
1. गुणस्तरीय स्वास्थ्य सेवामा आम नागरिकको सहज पहुँच सुनिश्चित गर्न पूर्वाधार, जनशक्ति र औषधि उपकरणको प्रभावकारी व्यवस्थापन गर्ने ।
1. अस्पतालका उपकरणहरूको खरिद, सञ्चालन तथा नियमित मर्मत सम्भार गरी अविछिन्न सेवा प्रवाहको लागि कार्यालय प्रमुख उत्तरदायी हुने व्यवस्था मिलाउने । 
1. माग विश्लेषणका आधारमा मात्रै उपकरण खरिद गर्ने र खरिद भएका उपकरणलाई अनिवार्य प्रयोगमा ल्याउने व्यवस्था मिलाउने । 
1. सहुलियतपूर्ण उपचार, अनुदान, स्वास्थ्य बीमा लगायत विषयका मापदण्ड पालना गर्ने।
1. स्वास्थ्य संस्थाहरूको क्षमता बिस्तारसँगै दरबन्दी वृद्धि नहुँदा दरबन्दी पुनरावलोकन गरी पर्याप्त स्वास्थ्य जनशक्ति व्यवस्था गर्ने।  
1. चिकित्सक तथा स्वास्थ्यकर्मीहरू कार्यालय समयमा समेत निजी स्वास्थ्य संस्थामा काम गर्ने प्रवृत्तिलाई अन्त्य गर्ने ।
1. सरकारी अस्पतालमा फार्मेसी सेवा अनिवार्य गरी आवश्यक औषधिहरू सहज सहुलियत मूल्यमा उपलब्ध हुने व्यवस्था मिलाउने। 
1. निशुल्क वितरण गर्ने औषधि खरिदका लागि वार्षिक माग विश्लेषण गरी वहुवर्षीय विधिबाट पारदर्शीढंगले खरिद गरी नियमित आपूर्तिको व्यवस्था मिलाउने ।   
1. मुख्यमन्त्री तथा मन्त्रिपरिषद्को कार्यालय 
1. आ-आफ्नो प्रदेशमा सुशासनको प्रत्याभूतिको लागि सार्वजनिक सेवामा सेवाग्राहीको सन्तुष्टिको स्तर बढाउन नेतृत्वदायी  भूमिका निर्वाह गर्नुपर्ने ।
1. भ्रष्टारचारविरुद्धको शुन्य सहनशीलताको रणनीति कार्यान्वयनमा अन्य निकायहरू  तथा सरोकारवालासँगको सहकार्य र सहभागितामा भ्रष्टचार न्यूनीकरणका उपायहरू अवलम्बन गर्न नेतृत्वदायी भूमिका निर्वाह गर्नुपर्ने । 
1. संघीय मन्त्रालयहरूलाई दिइएका मन्त्रालयगत सुझावहरू प्रदेश मन्त्रालयहरूसँग समेत सम्बन्धित र सान्दर्भिक हुने हुँदा प्रदेश मन्त्रालयहरूले पनि सोहीबमोजिम कार्यान्वयन गर्ने। 
1. स्थानीय तह
1. प्रचलित कानुनद्वारा गर्न नमिल्ने कार्यसमेत कार्यपालिकाबाट निर्णय गराई कार्यान्वयन हुने कार्य रोकी कानुनबमोजिम मात्र काम, कर्तव्य र अधिकारको प्रयोग गर्ने।
1. स्थानीय तहको अधिकारक्षेत्रभित्र मात्र कर लगाउनुपर्ने, कानुनमा नतोकिएको विषयमा कर नलगाउने।
1. गाउँपालिका वा नगरपालिकालाई प्राप्त सबै प्रकारका आम्दानीलाई स्थानीय सञ्चित कोषमा दाखिला गरी खर्च गर्ने व्यवस्था मिलाउने।
1. बजेट तथा कार्यक्रमको प्राथमिकीकरण गरी क्रियाकलापगत बजेट विनियोजन गर्नुपर्नेमा सो नगरी अवण्डामा ठूलो बजेट राख्ने र निवेदनका आधारमा तोक लगाई आयोजना संचालन तथा भुक्तानी गर्ने कार्य रोकी बजेट तर्जुमाकै चरणमा आयोजना तथा क्रियाकलापमा छुट्याएर बजेट विनियोजन गर्ने व्यवस्था गर्ने।  
1. विकास निर्माणका कार्यहरू संचालन र अनुगमन गर्दा एउटै कामलाई दोहोरो देखाई झुट्टा बिल, डोरहाजिरी, भरपाई एवं विवरण बनाई भुक्तानी लिने कार्य निषेध गर्ने । 
1. स्थानीय तहमा बिना दरबन्दी राखिएका शिक्षक/कर्मचारीलाई तलब खुवाउनका लागि आयोजना/कार्यक्रमको नक्कली लागत इस्टिमेट तथा रनिङ बिल एवं प्रतिवेदन तयार गरी तलब लगायतमा खर्च गर्नका लागि भुक्तानी गर्ने कार्य बन्द गर्ने ।
1. लागत अनुमान स्वीकृत गर्दा श्रमिकबाट गर्ने गरी स्वीकृत गर्ने तर निर्माण कार्यमा हेभी इक्विपमेन्टको प्रयोग गर्ने र निर्माण व्यवसायीले पेस गरेका बिल भरपाईका आधारमा उपभोक्ता समितिले भुक्तानी दाबी गर्ने कार्य बन्द गर्ने । 
1. नदीजन्य पदार्थ (ढुङ्गा, गिट्टी, बालुवा) को ठेक्का, राजस्व संकलन तथा सो को उपयोगमा अनिवार्यरूपमा प्रारम्भिक वातावरणीय परीक्षण गराई पारदर्शीरूपमा प्रतिस्पर्धामा ठेक्का सम्झौता गर्ने व्यवस्था मिलाउने।
1. विद्यमान खरिद कानुनअनुसार कार्य सम्पन्न भएपछि मात्र भुक्तानी दिनुपर्नेमा आर्थिक वर्षको अन्त्यमा काम सम्पन्न नहुँदै उपभोक्ताको खातामा रकम अग्रिम जम्मा गरिदिने कार्य बन्द गर्ने।
1. तालिम तथा क्षमता विकाससँग सम्बन्धित कार्यक्रमहरूको संख्या अत्याधिक तर प्रतिफल न्यून रहने, एउटै व्यक्ति धेरै कार्यक्रममा सहभागी हुने, एउटै प्रकृतिका कार्यक्रम विभिन्न निकायले सञ्चालन गरी उही व्यक्तिहरूलाई सहभागी गराउने जस्ता कार्य नियन्त्रण गरी उद्यमशीलता विकास, रोजगारीको अवसर, स्थानीय स्रोत साधन र क्षमताको प्रयोग एवं स्थानीय आवश्यकता बमोजिम मात्र सञ्चालन गर्ने । 
1. कतिपय स्थानीय तहबाट प्रचलित कानुनविपरीत हुने गरेका सल्लाहकार, निजी सहयोगी तथा स्वयंसेवकहरूको नियुक्ति एवं सेवा सुविधा उपलब्ध गराउने कार्य रोक्ने।
1. स्थानीय तहहरूले सामाजिक सुरक्षा भत्ता पाउने लक्षित वर्गको वास्तविक पहिचान गरी खण्डिकृत तथ्यांक अद्यावधिक गरी बैंकिङ प्रणालीबाट मात्र वितरण गर्ने व्यवस्था मिलाउने।
1. प्रधानमन्त्री रोजगार कार्यक्रम संचालन गर्दा स्थानीयस्तरमा बेरोजगारको तथ्यांक यकिन गरी वास्तविक बेरोजगारलाई प्राथमिकताका साथ रोजगारीका अवसर उपलब्ध गराउने।

